
        
            
                
            
        

    
	Ц. Дамдинсүрэн

	САЙХАН ХҮҮХЭН

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

	Сайхан хүүхэн гэрийн чимэг, саглагар мод уулын чимэг гэдэг.

	Сайхан хүүхэн бол үйл явдлаараа, үг яриагаараа гэр бүлийн хүмүүс ба уулзсан танилцсан хүмүүсийг баярлуулахаас гадна, ер нь амьдарч байгаагаараа орчин тойрныг үзэсгэлэнтэй болгож байдаг. Жишээ нь, нүцгэн ханан дээр нэг сайхан зураг хадчихвал тэр хана гоё болно. Цөл талд цэцэг ургавал тэр тал гоё болно. Тэрчлэн сайхан хүүхэн гудамжаар явж байвал тэр гудамж гоё болно. Ингэж орчин тойрныг чимж байгаагийн хувьд сайхан хүүхэн бол таних, танихгүй олон түмнээ баясгаж их ач тусыг хүргэж байдаг.

	Тэгээд бас ямар ч эрэгтэй хүн сайхан хүүхнийг харахлаар арай л зөөлөн уян эелдэг болох шиг санагддаг. Ийм байдлыг би өөрийн ажигласан хэд хэдэн баримтаар нотолж чадна. Эхлээд нэг баримтыг гаргаж та бүхэндээ толилуулахыг хүсэж байна. Энэ бол үнэн зүйл шүү. Итгэхгүй бол зохих албан газрын архивыг шүүж үзээд миний ярьсан зүйлийн үнэн худлыг шалгаж болно. Зарим зохиолчтой адилхан би оргүй газар овоо босгодог хүн биш. Нэгэнт боссон овоон дээр харин ганц хоёр чулуу нэмж магадгүй л хүн.

	За би өөрт тохиолдсон нэг баримтыг яръя. Нэг мэдсэн чинь би жаран нас хүрчихжээ. Түүнээс хойш нэг мэдсэн чинь далан нас хүрчихсэн байлаа. Далан насны ой болоод будаалга цайллага хийж байснаа санаж байна. Гэвч түүнээс хойш чухам хэдэн жил өнгөрснийг тодорхой санахгүй. Өвгөн болоод мартамхай болчихжээ. Түүнээс хойш нэлээд хэдэн жил өнгөрсөн шиг санагдаж байна. За тэр яах вэ? Би тэр жил жаран нас хүрчихээд тэтгэвэрт гарахад бэлтгэж дөчин жил улсад ажил хийснийг гэрчлэх баримтыг бүрдүүлэх хэрэгтэй боллоо.

	Би 1924 оноос эхлэн улсад ажилласан хүн. Гэвч миний тэр үеийн баримт бичгүүд үрэгджээ. Баримт цуглуулахад багагүй цаг хэрэгтэй боллоо. Завшаан болоход тэр үеийн хуулийн ёсоор нэг албан ёсны баримтыг тодорхой мэдэх гурван хүний гэрчилгээгээр орлуулж болдог байлаа. Хуучин таних өвгөн настай олон хүнтэй уулзаж, тэднээс өөрийн ажил хийж байсныг тодорхойлох баримтыг гуйж цуглуулав. Зарим өвгөд машиндчихсан, тамга даруулчихсан, бүүр албан ёсны сайхан баримт өгдөг юм байна. Зарим өвгөд нь хуучин шинэ үсгээр хазгай халтирхай бичсэн баримтууд өгдөг байлаа. Би ингээд бичгийн сав дүүрэн олон баримт бичигтэй боллоо. Нэлээд албан газар хуучин хадгалсан архиваа уудалж, хэн ч маргаж чадахгүй тодорхой сайхан баримтыг машиндуулж дарга нарын гарын үсэг зуруулаад тамга дараад өгөв. Зарим нь тамга тэмдэг аль нь сайн мэдэгдэхгүй балархай дугуй тэмдэгтэй бичгийг өгдөг байлаа. Тэр бүхий л баримтуудыг он сараар дэс дугаартай болгоод өөрийн байцаалтын дэс дугаартай тохируулж цэгцлээд нэг сайхан өдөр зохих байгууллагад очлоо. Нартай сайхан өдөр очсоны учир гэвэл тэнгэрийн царай сайхан бол хүний ааш сайхан байдаг гэсэн хуучин цагийн үгийг баримтлаж, хүний ааш сайн байвал миний хэрэг бүтнэ гэж бодож очсон хэрэг. Ороод очвол хорь гучин хүн оочертой зогсож байна. Би ээлж хүлээн зогслоо. Даргын өрөөг шагайн харвал гялалзсан сайхан залуу ажил хэрэгч байдлаар өргөдөл баримтуудыг дэс дараалан шалгаж үзээд “Болно, болохгүй” гэдэг хоёр үгийн нэгийг тайлбарын хамт хэлж байлаа. Залуу дарга шаламгай ажиллаж байна. Оочер түргэн урагшилж байна. Урьдах хүнээ ажигласан чинь нэг таягтай өвгөн, хуучин монгол дээлтэй өвгөн хоёр байна. Бас нэг хижээл авгай байна. Тэгээд л миний оочер болох нь ээ. 

	Дарга юу ярьж байгааг битүүхэн чагналаа. Залуу дарга таягтай өвгөнд хэлж байна: “Албан газрын баримт бичиг бол заавал машиндсан байх ёстой. Амь хүний гэрчилгээ бол заавал гар бичмэл байх ёстой. Таны энэ баримтын дотор амь хүний бичсэн гурван гэрчилгээ машиндсан байна. Тэгэхлээр энэ гэрчилгээ гарын үсэгтэй, баталгаатай боловч хүчингүй баримт болно. Энэ бичгийг гар бичмэл болгоод дараагийн долоо хоногт ирээрэй. Ойлгож байна уу?” гэв. Тэгэхлээр тэр таягтай өвгөн тайлбарлаж: “Би хөл муутай, дахиж ирэхэд хэцүү байна. Энэ гэрчилгээг бичсэн хүн хөдөө явчихсан, хоёр сар болохоос нааш ирэхгүй. Амьд үхсэнийг мэдэхгүй” гэх зэргээр олон юм ярилаа. Залуу дарга өвгөнийг ширэв татаж хараад “Та олон юм битгий яриарай. Би завгүй. Таны баримт хүчингүй учраас та одоо энд зогсох хэрэггүй. Амь хүний гаргасан гэрчилгээ гар бичмэл байх ёстой гэсэн заавар тушаал байгаа. Би түүнийг зөрчих эрхгүй” гээд тэр өвгөнийг гаргав.

	Би өөрийнхөө баримтуудыг шалгаж үзлээ. Миний өнөөх хуучивтар цаасан дээр бичигдсэн махир тахир бичигтэй гэрчилгээнүүд чухам ёстой сайн баримтад тоологдох болж байна. Харин нөгөө хувь хүний цэвэрхэн цагаан цаасан дээр машиндсан баримтууд гологдож хүчингүйд тооцогдох болж байна. “Одоо яах билээ?” гэж би бодлоо. Миний хоёр сар шахам явж цуглуулсан баримтуудаас лав арваад нь хүчингүйд тооцогдох юм байна. Энэ машиндсан баримтуудыг гар бичмэл болгож дахин бичүүлэх гэдэг лав нэг сарын ажил болно. Арга чарга бодох хэрэгтэй. Гэтэл оочер тун ойрхон болсон учир над бодох зав олдохгүй байна. Би юмыг хурдан бодож чаддаггүй, удаан бодож байж учрыг олдог хүн. Ийм учраас одоо яахыг бодож шийдвэрлэх хугацаа над хэрэгтэй байна. Би тэгэхлээр арынхаа хүмүүст хандаж хэлэв: “Би нэг хүнийг хүлээх хэрэгтэй боллоо. Та нар урагшаа ахиад бай. Би оочероо хойшлуулъя” гэв. Тэд нар: “Тэг, тэг” гэж байна.

	Би оочероос гарчихаад “Хаагуур оочерт орох вэ?” гэж бодов. 

	“Ер нь хүчингүй баримттай учраас оочерт дахин зогсох хэрэг байна уу үгүй юү?” гэж бодов. Цонхоор тэнгэр харж байгаад тав арван минут тавтай сайн бодлоо. Тэгсэн чинь миний ухаанд солонго мэт нэг зурвас гэрэл гялс гээд орлоо: “Сайхан хүүхний ард зогсоод азаа үзье. Энэ залуу дарга сайхан хүүхнийг харвал эрх биш уярах байх. Уяраад хатуурч амжаагүй байхад би амжиж ярьдаг хэрэг” гэж бодов. Тэгээд ардаа зогсож байгаа хүмүүсийн дотор алаг сайхан нүдтэй, алт сувдан чимэгтэй, аргагүй сайхан хүүхэн нэг байхаар ард нь очоод би зогслоо. Тэр хүүхний баримтуудыг битүүхэн ажиглавал амь хүний машиндсан гэрчилгээ нэлээд хэд байх шиг харагдав. “Энэ хүүхний баримтыг хүчингүйд үзвэл би өөрийнхөө баримтыг үзүүлэлгүй буцна. Хэрэв энэ хүүхний машиндсан гэрчилгээг баримтад тооцдог бол минийхийг ч бас хүчинтэйд тооцож магадгүй. Хүүхэнд уярсан даргын сэтгэлийг би ашиглана. Хэрэв хүүхний машиндсан баримтыг хүлээж аваад минийхийг хүлээж авахгүй бол барьцаалж заргалдаж ч болох юм гэж хэдэн янзын арга чарга сүвэгчлэв.

	Тэгээд гоё хүүхний оочер болж хүүхэн бүх баримтаа даргад өгөв. Би хүүхний ард нь яг дэргэд нь тулж очоод зогсож байлаа. Тэгсэн чинь залуу дарга өнөө хүүхний баримтыг үзээд “Машиндуулсан баримт нэлээд байна. Энэ ч уг нь болохгүй л ёстой юм даа” гэв. Гоё хүүхэн “За яршиг даа. Танай архивт хадгалагдах юм. Энэ чинь машиндсан чиг тамгатай юм даа. Та хар л даа. Манай авга ах тэтгэвэртээ гарах гэж байгаа юм. та танина шүү дээ” гэв. Дарга жаахан бодож байснаа: “За яахав” гээд авчихлаа. Тэгээд л тэр. Араас нь би өнөө хүүхэнтэй ярьсныг сонссон юм. Миний хэдэн баримтыг дарга аваад жаахан дээш доош өргөж байгаад, нэг гүн амьсгал аваад, нэг удаа намайг хараад: “Та хэдэн нас хүрч байна?” гэж асуугаад жаахан бодож байгаад, миний бүх баримтыг шалгаж үзээд цөм зөв зүйтэй байсан учир хүчинтэйд үзэж миний хөдөлмөрийн дэвтэр дээр сайн хуулж бичээд тамга дарав. Миний баримтууд үнэхээр ч хүчинтэй сайн баримтууд байсан юм даа. Ганц нэг дутагдал нь гэвэл зарим баримт машинаар цохисон байсан юм. 

	Тэр баримтууд хүчинтэйд тооцогдсон нь миний өмнө зогсож байсан сайхан хүүхний ач гэдгийг мэдсэн боловч ямар ч сэжиггүй “Баярлалаа” гээд гарч одсон юм.

	Тэрхүү торомгор хар нүдтэй, улаан хацартай нарийхан биетэй, усны долгио шиг сайхан үстэй, гоё сайхан хүүхэн намайг танихгүй, би ч түүнийг танихгүй. Гэвч залууг ч би буруу хэрэг хийлээ гэж зэмлэхгүй. Хувийн баримт бол гар бичмэл байх хэрэгтэй гэсэн шийдвэр байдаг л байж. Түүнийг тэр залуу баримтлах нь зүйтэй. Гэвч хааяа нэг өчүүхэн гажиг байсан нь муу ч хэрэг биш. Тэр залуу чинь идэр залуу сайхан эр. Түүний сэтгэхүйн долгионыг би залуу явж үзсэн учраас ойлгож байна. Ингээд би нэг удаа сайхан хүүхний дуулианаар залуу эрийн сэтгэлийн хөдөлгөөний далимаар хэргээ амархан бүтээсэн юм. Иймэрхүү явдал над бас хэд тохиолдсон юм.

	Өгүүллэгийнхээ хоёрдугаар хэсэгт оръё. Би оочерт зогсож сүү худалдаж авсан тухайгаа яръя. Би тэр жил Монгол улсын их сургуульд багшийн ажил хийж байлаа. Оюутан ч олон зав ч муу байлаа. Нэг өдөр хичээлийн цаг дуусаад гэртээ харихыг завдаж байтал нэг багш ирж хэлэв: “Энд ойрхон хашаан дотор сүү ирээд зарах гэж байна” гэв. Их сургуульд хааяа сүү ирж зарагддаг учраас бидэнд сүүний хувин үргэлж бэлэн байдаг байлаа. Би хоёр литрийн хувингаа бариад тэр хашаанд орж оочерт зогсов. Тавин литрийн төмөр хувинтай сүү хориод гучаадаараа ярайж байна. Залуу бүсгүй мөнгө хурааж, өвгөн манаач сүүг яндаж хувааж байна. Багш, лаборант, цэвэрлэгч бичээч, жолооч, оюутан олон хүн цуваад зогсож байна. Хүн бүр хувин барьжээ. Аав ээжээ орлоод зогсож байгаа хувингаасаа өндөргүй хүүхэд ч хэд байна. Бүгдээрээ ингээд аятайхан зогсож байгаад сүүгээ авбал сайн сан. Ёстой ардчилсан ёс хашаан дотор тогтож байна гэж бодоод сэтгэл ханамжтай байлаа. Хүмүүс ч шахалдаж шавалдахгүй хүүхдүүд уйлахгүй, эхнэрүүд хэрэлдэхгүй, идэрчүүд оочергүй шургалахгүй ер нь их боловсон байдалтай байлаа.

	Гэтэл оочер урт болж сүү бага болох тусам дэглэм суларч “Оочер захисан” гэдэг нэрээр оочергүй чихэх хүмүүс олширч байв. Миний өмнүүр хоёр айхавтар авгай, нэг түрэмгий залуу оочергүй орчихлоо. Би тэдэнтэй хэрэлдэх юм уу? гэж бодсоноо биеэ барьж уураа намжаав. Учир нь тэдэнтэй хэрэлдээд би юу олж авах вэ? Уур хилэнгээ бадруулж мэдрэлээ муудуулахаас өөр юуг ч олж авахгүй. Ялангуяа миний өмнөх авгай үрчгэр эрээн алчуураар арзайсан үсээ хальт мөлт боосон нь түүний увайгүй амьтан ухваргүй гайхал гэдгийг гэрчилж байлаа. Гоёмсог цэвэр хувцастай олон хүний дотор түүний хумхигдсан эрээн алчуур нь сайхан цэцэрлэгийн доторх муухай новш шиг харагдаж байлаа.

	“Бид хоёрын завсар нэг хүн ч ордог болоосой” гэж би бодож байв. Гэтэл аз болоход биднээс хэдэн хүний өмнө зогсож байсан нэг хүүхэн хэлдэг байна. “Би хүүхэд хувинд явуулсан юмсан. Арай ирээгүй байна. Би жаахан хойшильё” гээд оочероос гарч ирэв. Би дуртай “Миний урд зогс” гээд өмнөө оруулав. Ингээд би балиар авгайгаас жийрэгтэй болж хөндийрөв. Хоёрдугаарт, би өмнөө цэцэг шиг сайхан хүүхнийг харж зогсдог боллоо. Сайхан хүүхний ар өвөрт оочерт зогсох буюу сайхан хүүхэнтэй ойр хавь байх явдал ер нь ашигтай гэдэг гүн ухааны онол над байдаг юм. Миний энэ онолын зөв болох өнөөдөр бас нотлогдов.

	Сүү хувааж байгаа хүнийг харлаа. Дал ная хүрсэн, ядарсан өвгөн байлаа. Манаач юм гэнэ. Манаачаа ч алд, хулгайч ирвэл буугаа хаяад зугтаах хүн. Харин зугтаах хөлгүй хазгар юм. Энэ нь тус болж магадгүй.

	За тэгээд бидний оочер дөхөж байлаа. Сүү түгээгч өвгөн гонзгой төмөр шанага барьжээ. Нэг литрийн шанага бололтой. Нэг хүнд 2-3 литр сүү өгч байна. Тэр өвгөний гар их салга юм. Ажиглавал зориуд салганаж шанагатай сүүгээ цалгиулж жаахан дундуур болгоод худалдан авагчийн хувинд хийж байна. Хоёр гурван шанага утгахад нэг хоёр зуун грамм сүү цалгилдан асгарч том хувинд нь үлдэж байна. Том хувингаас шанагаа холдоход зүүн гараар шанага барьсан баруун гарын тохойг түшиж огт цалгиулахгүй байна. Тэгэхлээр сүүгээ цалгиулахгүй байж чадах хүн юм. Ингээд би нэг сонин аргыг ажиглаж мэдлээ. Тэр өвгөн, танил хүн буюу хөөрхөн хүүхэнд болбол хоёр гараар шанагаа барьж огт цалгиулахгүй сүүг хийж өгдөг байна. Нийт хүмүүст болбол өрөөсөн гараар шанагаа барьж сүүг цалгиулан хийж өгдөг байна. Үүнийг мэдээд “Зэвүүн золиг вэ?” гэж бодоод миний дургүй их хүрч байв. Миний өмнөх гоё хүүхэн надаас асууж байна “Энэ салга өвгөн хаанаас гараад ирэв? Манай их сургуульд ажилладаг юм уу?” гэж байна. Би: “мэдэхгүй” гэж дурамжхан хэлэв. “Өврийн хаалга манах гэж арын хаалгаар орсон манаач Лувсан” гэж бидний арын нэг хүн хэлэв.

	Бидний оочер боллоо. Бидний өмнөх авгайд Лувсан гуай өрөөсөн гараар сүүг шанагалж өгөв. Миний өмнөх гоё хүүхэнд хоёр гараар сүүг шанагалж өгөв. Над бас хоёр гараар сүүг шанагалж өгөв. Энэ бол Лувсан гуай намайг таньж тэгсэн биш, харин хоёр гараар гоё хүүхэнд сүүг хийж өгөөд өрөөсөн гараа салгаж амжсангүй буюу эсвэл тэр гоё хүүхний хоёр литрийн хувинг гурван литрийн хувин гэж эндүүрэн утгаснаас болов бололтой. 

	Ямар ч болсон би азтай хүн. Дүүрэн хоёр литр сүүг аваад гарав. Тэр сайхан хүүхний ачаар би дүүрэн хоёр литр сүүтэй гарлаа гэж мэдэв.

	Мөн тэндээс сүү авсан Дон багштай би хамт хашаанаас гарав. 

	Би Дон багшид Лувсан гуайн заль мэхийг ярив. Бид хоёул манай гэрт ирээд авсан сүүгээ хэмжүүртэй шилэнд юүлж хэмжив. Тэгэхэд миний сүү яг 1 литр 980 грамм байв. Дон багшийн сүү яг 1 лирт 890 грамм байв. Лувсан өвгөн Дон багшаас 110 грамм сүүг хонжсон байна. Тэгээд Дон багш хоёул Лувсан гуайн тухай мэдээ цуглуулж судалгаа хийв. Нэлээд хүнтэй уулзаж ярив. Тэгэхэд Лувсан гуайд нэг муу чанар байвч хоёр сайн чанар байна гэж дүгнэв.

	Нэг муу чанар нь юу вэ? гэвэл сүү цалгиулах аргыг хэрэглэж Их сургуулийн ажилтан нарыг тонож мөлжиж байна. Нэг хүнд зуун грамм сүү цалгиулж дутуу өгөөд байхад арван хүнээс нэг литр сүү хонжино. Энэ муу аргаа биелүүлэхэд өөрийн салга өвчнийг овжин ашигласан байна.

	Лувсан гуайн хоёр сайн чанарыг хэлье.

	Нэгд Лувсан гуай, уг нь хувраг байсан ганц бие хүн юм. Ахынх нь ач охин арав шахам жижиг хүүхэдтэй хүн байдаг. Тэр бүсгүй ажилгүй хүүхдээ бөөцийлж гэртээ суудаг байна. Нөхөр нь аваарт ороод хэдэн сар ажил хийж чадахгүй, гэртээ хэвтэж байдаг юм байна. Тэгэхлээр Лувсан гуай элдэв сайн муу арга хэрэглэж аяга сүү, атга чихэр олж тэр олон нялх хүүхдийг тэжээж байдаг юм байна. Лувсангийн муу аргын цаана сайн санаа нуугдаж байна.

	Хоёрдугаар сайн чанар нь Лувсан хазгар, ядарсан өвгөн боловч эр хүний чанарыг алдаагүй байна. Хөөрхөн хүүхэн харахтай зэрэг зүрх нь түг хийж цохидог байх. Тэгээд шанагаа хоёр гараар барьж сүүгээ цалгиулахгүй шанагалж байна. Эр хүн эр хүндээ хайртай байдаг. Өвгөн хүн өвгөн хүндээ хайртай байдаг. Тийм учраас би Лувсан гуайг “Зэвүүн золиг” гэж бодохоо болиод “Хөөрхий, сайн өвгөн” гэж боддог болсон юм.

	Энэ өгүүллэгийн түрүүчийн хоёр хэсэгт сайхан хүүхний тухай өгүүлэхийн далимд өвгөн, залуу хоёр хүнийг базаахгүй талаас нь үзүүлж жаахан хилстүүлсэн ч байж магадгүй. Энэ сүүлийн хэсэгт хэнийг ч хилстүүлэхгүй, зөвхөн сайн сайхан талаас нь үзүүлэхийг оролдъё.

	Миний бие овоо эрүүл энх байна. Намайг эрүүл энх байхад над нэг танихгүй хүүхэн тус хүргэсэн юм. Тэр хүүхэн над тус хүргэснээ өөрөө ч мэддэггүй байх. Түүнийг би одоо ч танихгүй. Над тэр танихгүй хүүхэн яаж тусалсныг би ярих санаатай байна.

	Нэг эмч нөхөр намайг өглөө бүр салхинд гарч зугаалж бай гэж шаардаад болдоггүй. Би тэгэхлээр аргагүй болж нэг өглөө анх удаа салхинд гарч зугаалж явлаа. Гаднах агаар бол манай цонхоор орж байгаа агаартай бараг л ижил байх даа. Ингэж гадуур явж цагаа барснаас гэртээ хэд суниасан нь дээр байх гэсэн шиг бодож явлаа. Тэгээд гиюүрч явтал манай гэрийн ойрхи цэцэрлэгийн хажуугаар нэг хөөрхөн хүүхэн явж байна. Бодвол өглөө ажилдаа явж байгаа хүн бололтой. Залуу ч юм. Үзэсгэлэнтэй ч юм. Нэг их гоё биш ч гэсэн, цэвэрхэн аятайхан хувцастай. Түүнд мэдэгдэхгүйгээр би түүнийг нүднийхээ булангаар жаахан ажиглаж амжлаа. Шаазан шиг цагаан хүүхэн ч биш юм. Хүрэл шиг бор хүүхэн ч биш юм. Сарнай цэцэг шиг улаан хүүхэн ч биш юм. Тэр гурван өнгийн нэгдмэл шинжтэй, нэг л аятайхан царайтай хүүхэн юм.

	Маргааш өглөө нь би эрт гараад цэцэрлэгт зугаалж явлаа. Өчигдөр би салхинд гарах дургүй байсан хүн, өнөөдөр яагаад ийм эрт гараад ирсэн билээ? гэж бодлоо. Тэр гоё хүүхнийг дахин харах гэж яваа юм шиг байна. Тэгээд нэг харсан чинь цэцэрлэг дундуур тэр хүүхэн намуухан алхалж явна. Манай цэцэрлэг баясгалангаар амьдарч улам үзэсгэлэнтэй сайхан боллоо. Шувууны жиргэх нь лимбээр аялгуулан дуулах мэт сонсогдож байв. Өглөөний нар мандаж гараад өнөөх хүүхэнд: “Сайн байна уу?” гэж мэндлэх мэт санагдав. Огторгуйн нар бол халуун илчтэй юм. Манай сайхан хүүхэн илчээр нарнаас арай дутуу ч гэсэн гоо сайхнаараа нэг их дутахгүй байхаа. Навч цэцэг дэлгэрсэн сайхан цэцэрлэг дотор ургаж байгаа улаан нарны дор гунхаж яваа гоё хүүхэн энэ орчлонгийн гуа үзэсгэлэнгийн охь мөн.

	За тэгээд тэр өдөр би ажил дээрээ очоод ажил албаа хаалаа. Улс амьтантай ярилаа. Нүдээ анихтай зэрэг өнөөх хүүхэн чинь харагдаад байх юм. Ном уншихтай зэрэг номны мөрний завсраар өнөөх хүүхний нүд гялсхийгээд байх шиг юм. Би гайхаж “Яагаад ийм болов?” гэж бодлоо. Урьд залуу байхад над ийм нэг явдал тохиолдсныг дурсаж саналаа. Тэр жил би Ленинградад оюутан байхдаа “Эрмитаж” гэдэг уран зургийн музейд орж үзлээ. Эртний европын олон хүмүүстэй би биеэр уулзаж олон хөшөө дурсгалыг нүдээр үзэх шиг боллоо. Заримдаа амьд хүн сууж байна уу, зураг байна уу гэж эргэлзмээр сайхан зургууд олон байлаа. Түүнээс хойш хэдэн өдөр, хэдэн шөнө өнөөх сайхан зургууд миний нүдэнд харагдаад байсан шүү. Сайхан үзэмж чинь хүний нүдэнд харагдаад өнгөрдөггүй, бүр хоногшиж шингэчихдэг юм байна билээ. Энэ удаа над мөн тийм явдал боллоо. Би тэр залуу сайхан хүүхэнд учиргүй дурласан арай биш, миний янаг сэтгэлд оргилсон булгилсан арай биш юмаа. Өвгөн хүний мөлүүдсэн зүрх тийм ч амархан оргилох доргилохгүй байхаа. Гэвч тэр хүүхнийг цэцэрлэгт явж байхыг харахад нэг л аятайхан юм. Түүнийг харсан өдөр би улам баясгалантай явдаг боллоо.

	Тэгээд би өглөө бүр цэцэрлэгээр тогтмол зугаалдаг болсон юм. Гимнастик, суниалт, гүйлт тогтмол хийдэг болсон юм. Өглөө бүр салхинд зугаалж гимнастик хийдгээс ч болсон юмуу, сайхан хүүхнийг харж сэтгэл баяссанаас ч болсон юмуу. Ямар ч болсон, миний суларсан улбагар бие чангарч чийрэгжиж ирлээ. Тэр хүүхний ачаар би өглөө бүр салхинд гарч зугаалдаг, дэмий зугаалахын оронд гимнастик хийдэг болсон. Энэ бол тэр хүүхний ач гэж боддог.

	Тэр хүүхэнтэй би нэг удаа тавтай яриагүй боловч бас огт үг солиогүй арай биш юм. Нэг удаа хэдэн үг солиод нэг хүнд шоологдсон юм. Энэ тухайгаа би яръя. Нэг өглөө цэцэрлэгт гимнастик хийж явтал өнөөх хүүхэн гараад ирлээ. Өглөөний нар гараагүй байсан боловч миний цээжинд нар сар хоёр зэрэг ургах шиг болоод явчив. Би хамт гүйж явсан нөхдөөсөө салаад тэр хүүхний дэргэдүүр ойрхон гүйж очив. Тэр хүүхэн намайг хараад инээмсэглэх нь гойдоо, гойд! Сайхан цэцэрлэг дотор сайхан хүүхэн тэгээд инээмсэглэх энэ гурав нийлэхээр төмөр шиг зүрхийг ч уйланхуй шиг болгож чадна даа. Би уйланхуй шиг зүрхээ чангатгаж аваад “Сайн байна уу?” гээд хэлчихлээ. Хүүхэн “Сайн. Таны ингэж гүйж явдаг сайхан юм даа” гэв. “Таны ингэж цэцэрлэг дундуур явж байдаг ч мөн сайхан юм даа” гэв.

	“Баяртай” гээд эргэтэл миний хажууд нэг таних нөхөр зогсож байна. Би хүүхэнд анхаарлаа хэтэрхий тавиад хажуудаа хүн ирснийг мэдсэнгүй бололтой. “За сайн уу? Би таныг сая л харлаа. Та хаанаас гараад ирэв?” гэж асуув. Тэр найз маань надтай мэндлэх ч үгүй, зүгээр л инээж гардаг байна. “За юу гэж инээж байгаа юм?” гэв. “Таны залуу зантайгий чинь хараад инээж байна”. “Өвгөн хүн залуу зантай байж болохгүй юу?” гэв. Тэр хэлэв: “Аа энэ муухай шүү. Залуу зан гаргавал заамаа тасдуулна гэсэн үг” гэв. Миний дотор зарсхийж сайн хариу өгье гэж гэж бодсон боловч олигтой аятайхан үг олж чадсангүй. Би хэлэв: “Урах тасдахдаа хүрсэн юм алга. Энэ чинь танихгүй хүүхэн. Би зөвхөн мэндээс өөр үг солиогүй” гэсэнд, тэр нөхөр: “Аа тийм бий дээ. Та нарын нүдний харц ондоо байсан шүү. Ха-ха-ха” гэв. Инээмсэглэсэн залуу сайхан бүсгүйтэй хэдэн үг сольсондоо баярлаж байсан миний сэтгэлийг дарвагар амаар пад пад инээсэн тэр хүн бүр гонсойлгож орхилоо. Тэр хүн над муу юм хийе гэж санаагүй байх. Гэвч түүний базаахгүй тоглоом нь над басамжилсан шоглоом болсон билээ. Тэгээд би гэр тийшээ урамгүйхэн гэлдрэв. Түүнээс хойш тэр нөхөр надтай уулзах бүрдээ элэг доог хийдэг боллоо. Тэгээд арваад жил намайг дооглож байгаа юм.

	Сайхан хүүхнийг харах сайхан. Сайхан хүүхэнтэй уулзах сайхан. Сайхан хүүхний ойр хавьд байх сайхнаас гадна, ер нь ашигтай. Ганцхан бүдүүлэг найз нарын шоолох л хэцүү. Тэр найз өөрөө хэдэн жил болоод эхнэрээ сольж байдаг. Тэгээд ахмад нөхдийгөө болохоор гадаа хүүхэнтэй уулзаад хэдэн үг сольж байвал шоолоод байдаг хачин хүн шүү. Тэр ер нь биеийн тачаалыг мэддэг, нүдний үзэмж, сэтгэлийн баясгаланг мэддэггүй хүн бололтой. Тэгээд тэр найз маань намайг үүрийн харанхуйд гадуур хүүхэнтэй зугаалж явсан гэж худал цуурхал тараасныг хожим мэдсэн билээ.

	Бас өөрт тохиолдсон нэг үнэн явдлыг нэмж ярихаар байна. Би тэр жил Чингэлтэйд байгаа өвчтэй нөхрөө эргэж биеийг нь асуугаад 7-р буудалд буугаад автобус сольж суух гэж хүлээж байлаа. Тэгсэн чинь тэнд урлагийн ажилтан нэг хүүхэн зогсож байна. Түүнтэй мэндлээд хамт автобусанд сууж хотод ирсэн юм. Тэр дөнгөж муу таних хүүхнийг би нэхэж дагасан ч юм байхгүй, тавтай ярьсан ч зүйл байхгүй билээ. 

	Тэгээд тэр хүүхэнтэй хамт автобусанд суухыг миний нэг танил нөхөр харсан байжээ. Түүнээс хойш тэр танил нөхөр надтай уулзах бүрдээ “Долоон буудлаар сайхан зугаалж байна уу?” гэж асуудаг боллоо. Анхандаа би тоглож байна гэж санаад “Сайн, сайн” гэж хэлээд өнгөрдөг байлаа. Энэ асуулт нь сүүлдээ элэг доог шинжтэй болов. Гадаадын элчин яамны хурим найр дээр хүртэл надаар тоглоом хийж “Долоон буудлаар сайн зугаалж байна уу?” гэж олны өмнө асуудаг боллоо. Би түүнээс гуйлаа. “Ингэж надаар тоглоом хийхээ болиоч” гэж гуйлаа. Больдоггүй шүү. Тэгээд долоон жил надаар тоглоом хийж байна. Үүнээс болоод би гудамжинд бүсгүй хүнтэй мэндлэхээс ч айдаг болсон юм.

	Өгүүллэгийн гуравдугаар хэсэгт хэнийг ч гомдоохгүй, зөвхөн өртсөн хүн бүхнийг магтаж баярлуулъя гэж бодсон юм. Гэтэл бас нэг хоёр хүнийг, бүр найзыгаа шүүмжлэлд өртүүлж гомдоох шахуу үг хэлчихэв. Үнэн явдлыг яг үнэнээр нь ярьсаар байгаад ийм боллоо. Эрхэм уншигчид уучлаарай. Угаасаа өргөстэй төрсөн харгана чинь хэзээ ч зөөлөн хөвөн болж хувирдаггүй юм байна шүү.  Энэ байгалийн хуулийг өөрчилж хувиргах чадал над алга.

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

